
ЎҚИТУВЧИНИНГ  КАСБИЙ МАЛАКАЛАРИНИ ШАКЛЛАНТИРИШ ЙЎЛЛАРИ
Ўқитувчилик касби шу қадар ажойиб касбки, ёруғ дунёда унга тенглашадиган бирон бир касб йўқ. (Ян Амос Коменский).
Республикамизда “Таълим тўғрисида”ги Қонун ва “Кадрлар тайёрлаш миллий дастури”нинг эълон қилиниши муносабати билан мамлакат миқёсида таълим-тарбия, илм-фан, касб-ҳунар ўрганиш соҳаларини ислоҳ қилиш билан боғлиқ жуда катта ишлар амалга оширилмоқда. Ислоҳларнинг тақдири ва самараси биринчи  навбатда кадрлар самарасига, уларнинг замон ва тараққиёт талабларига нечоғлик жавоб беришга боғлиқдир. Зеро, юртимизнинг эртанги хаёти ва келажак тақдири бугунги тайёрланаётган кадрлар қўлидадир. Узлуксиз таълим тизимининг сифати албатта ўқитувчи шахсининг фаолияти билан баҳоланади. 

Таълим давлат ижтимоий тараққиётининг устивор йўналиши деб белгиланган экан, бугунги замонавий ўқитувчи қандай бўлиши керак деган саволга жавоб беришимиз зарур. Янгиланаётган жамият талабларидан келиб чиқиб замонавий миллий педагогика ва психология фанлари ўз олдига баркамол авлод, комил инсон шахсини тарбиялашдек олий мақсад сари ривожланиб бораётган бир даврда ўқитувчилик касби энг асосий марказий ўринлардан бирини эгаллайди. Чунки ўқитувчи ўқувчини шахс сифатида шакллантиради, комил инсон деган сўзга лойиқ қилиб тарбиялашдек нозик, мураккаб масъулиятли вазифани амалга оширади. Ота-оналар ўзлари учун энг қадрли бўлган юксак орзу умидлар билан боғлиқ фарзандларини ишониб топширадилар. Ўқитувчи уларнинг тақдирини белгилаб келажак хаётга тайёрлайди. Келгусида бу ўқувчилар комил инсон сифатида шаклланиб “Элим деб, юртим деб ёниб яшаш керак” шиори билан хаёт кечирадилар.

Ўқитувчи жамиятнинг ижтимоий топшириғини бажаради. Шундай экан, ҳар томонлама етук мутахассисларни тайёрлашда ўқитувчи муайян ижтимоий жавоб бериши лозим. Ўқитувчи мустақил ривожланган, илмий тафаккури, касбига тегишли маълумоти бор, яъни ўз фанининг чуқур билимдони педагогик мулоқот устаси, педагогик-психологик ва услубий билим ва малакаларини эгаллаган бўлиши ҳамда турли педагогик вазиятларни тезда аниқлай билиши, ўрганиши ва баҳолай олиши зарур.

Бугун педагогнинг маънавияти, мафкуравий эътиқоди ва ўқув жараёнини яхши билиши катта аҳамиятга эга.

Биринчидан, педагог жамиятнинг фуқароси сифатида ўз мавқеи ва фаол ўрнини ўқувчиларга намойиш эта олиши лозим. Ҳусусан, унинг жамият ва ўз жамоасидаги ўрни, танланган касби, ўқитаётган предмети бўйича чуқур билимга эга бўлиши, талаб ва қоидаларга амал қилиши, меъёр ва қонунларни ҳурмат қилиши лозим.

Иккинчидан, педагогнинг  эътиқоди ва билимдонлиги унинг янги билимлар, ўзи танлаган соҳасидаги янгиликларга нисбатан қизиқишида намоён бўлади. 

Учинчидан, эътиқодли ва билимдон педагог ўзига хос фикрлаш тарзи билан ажралиб тура олиши шарт. Чунки, ёшлар шундай ноёб қайтарилмас, андозасиз фикрлаш шароитидагина мустақил фикрлашга ўрганадилар ва фанни бошқа фанлардан ажрата оладилар. 

Амалиётда энг обрўли, билимдон педагоглар биринчи навбатда инсоний билимдонлик соҳиблари бўлишади ва шундайларни ўқувчилар яхши қабул қилишади. Чунки замонавий ўқувчи кўплаб маълумотларга эга, унинг психологияси, талаб-таклифларни аниқ билиб тил топиша олган шахсгина педагогик жараёнда катта ютуқларга эришади. 

Биз ўқитувчилар касбимиз билан қанча фахрлансак, умримизнинг бебаҳо дурдона ҳосили-севган касбимизнинг дурдона меваси, фахри-ифтихоримиз бўлган шогирдлар билан бахтиёрмиз.  Ватанимизнинг қайси ерига борсак, “Салом устоз-ўқитувчим”, деб шогирдларимиз пешвоз чиқишади. Биз шунда ўзимизни қанчалик бахтиёр инсон эканлигимизни чуқурроқ хис этамиз. Умримизга яна умр қўшилгандек ўзимизни тетик сезамиз. Ана шу нарса бизги яна куч-қувват ва касбимизга беқиёс мухаббат бахш этади. Ўқитувчи меҳнатини тақдирлаш “Халқ ўқитувчиси” деган юксак унвоннинг таъсис этилишида яна бир ёрқин ифодасини топди.

Ўқитувчи қуйидаги фазилатларга эга бўлиши керак: инсоний ғоявийлик, инсоний эътиқодлилик, ватанга содиқлик, меҳнатсеварлик, ижтимоий бурчни чуқур англаш, инсон манфаати сингари улуғвор мақсад йўлида мумтоз ниятлар, темир ирода билан ҳамдам ва ҳамкорлик, халқ манфаатини ҳамма нарсадан устун қўйиш. Хаётда фаол бўлиш, янгиликларни сезиш ва уларни хаётга жорий этишда ташаббускорлик кўрсатиш, хаққонийлик, ахлоқий поклик ва ёш авлодга мехрибонлик, оқилона талабчанлик, юксак маданий хулқ, нафосат, тил ва дил бирлиги, фан асосларини, жамият, табиат ва инсон тафаккури қонуниятларини чуқур билиш ва жамаода қўллай олиш, ҳар соҳада ёш авлодга ўрнак кўрсата билиш.

Ўқитувчининг жамиятдаги муаллимлик вазифаси ана шу фазилатларни ўзида тўла мужассам бўлиши тақозо этади.

Ўқитувчи, энг аввало йўл кўрсатувчиси ёрқин юлдуз бўлиб, у ўз фаолиятида юксак ахлоқ-одоб қоидаларига таяниб иш кўради ва уни ижодий равишда бойитишга ўз хиссасини қўшиб боради. 

Ўқитувчи-зиё тарқатувчи. У замон билан ҳамнафас қадам ташлаши, фан-техника ютуқларини, барча янгиликларни тарғиб этиши керак. ўқитувчи халқдан бир қадам олдинда юриб одамларни ўз ортидан эргаштириши даркор.

Ўқитувчилик касбига қадам қўйишни ниятида бўлган одам ўз-ўзига: шу касбни севаманми, дилимда бу хавас ўти борми? Мен болажонлик фазилатига эгаманми? Бир умр ана шу ниҳоят мураккаб, лекин шарафли касбнинг жозибали сеҳри билан яшай оламанми? деган саволларни ўзига бериб, ўз қалби билан гаплашиб олмоғи керак. Агар шахс изланса, ўз қобилиятлари устида ишласа, ўзидаги яхши фазилатларни камол топтирса, унинг обрўси, мавқеи ҳам шу даражада юксалади ва доимо эл назарида бўлади. Ўқитувчи ўзида кузатувчанликни, ғамхўрликни тарбиялаши лозим. Ўқитувчининг мустақил билим эгаллаши ва малакасини ошириши зарурий шартлардандир. Шарқ мутафаккирлари ўкитувчи ўзи ўқиб турсагина – ўқитувчи бўла олади, агар ўқишни тўхтатиб қўяр экан, унда ўқитувчилик ҳам ўлади, деб ҳаққоний айтганлар.

Таълим тизими, шахсни шакллантириш учун, давлат cтандарти талаблари асосида ҳамда таълим даражасида кадрлар етиштириш учун аввало ўқитувчилар, мураббийлар шахсини ҳар томонлама мукаммал бўлишини талаб қилади. Айниқса, бошланғич синф ўқитувчисининг масъулияти катта, у умумий таълим тизимининг асосини, пойдеворини яратувчи шахсдир.

Ёш авлодни тарбиялаш мураккаб ва олийжаноб вазифа бўлиши билан бирга айни замонда у ғоят даражада мураккаб, масъулиятли ишдир. Бу вазифани муваффақият билан бажариш учун энг аввало ўқитувчи ўз ишининг шайдоси бўлиши, болаларни севиш масъулиятини, бурчларини, хулқларини англаб етишлари лозим.

Хулоса қилиб айтганда,  ҳар бир ўқитувчи ўз устида тинмай ишлаши, доимий изланишда бўлиши, ўзидан олдинги педагогларнинг илғор тажрибалари билан доимий танишиб бориши ва шу йўллар билан ўз маҳоратининг тизимларини кенгайтириши лозимдир.

